
Tarixin bütün dövrlərində 
azərbaycanlı alim və ziyalılar 
tərəfindən Azərbaycan tarixini, 

sosial-mədəni həyatını, maddi-
mənəvi dəyərlərini özündə əks etdirən 
olduqca qiymətli mənbələr və tarixi 
əsərlər yazılmışdır. Lakin tariximizin 
işğal dövrü mərhələlərində bir 
çox hallarda mədəni irsimiz, mlli-
mənəvi abidələrimiz talan edilmiş, 
özümüzə məxsus olan, ana dilimizdə 
yazılan qiymətli  əsərlərimiz, nadir 
əlyazmalarımız ələ keçirilərək ölkə 
xaricinə daşınmışdır. 

Məhz bu səbəblər üzündən uzun 
illər boyu Azərbaycan alim və ziyalı-
ları Azərbaycan tarixini, ədəbi və mə-
dəni dəyərlərimizi daha çox əcnəbi  
tədqiqatçıların yabançı dillərdə yazmış 
olduğu mənbələr əsasında öyrənmək 
məcburiyyətində qalmışdır.   Qədim 
dövrlərdən üzü bəri tariximizi, mədəni 
nümunələrimizi araşdırarkən, əcnəbi 
dillərdə olan mixi yazılar, sasani-fars 
və ərəbdilli qaynaqlar, rus, avropadilli 
mənbələr tarixi və ədəbi əsərlərimizin 
istinad qaynağı olmuşdur. 

Təbii olaraq, bu mənbələr Azərbay-
canın gerçək tarixini nəinki özündə əks 
etdirmir, əksinə, təhrif olunduğuna görə 
elmi araşdırmalarda olduqca mübahisə 
doğuran istiqamətlərə yol açır. Bu tarixi 
qaynaqların böyük əksəriyyəti Azər-
baycan tarixi və mədəni nümunələrini 
gerçək şəkildə əks etdirməkdən çox, 
tarix və mədəniyyətimizi təhrif etmək, 
dünya elmi nəzəriyyəçilərinin bizə 
diqtə etdiyi həqiqətdənkənar, ideolo-
jiləşmiş fikirlərə haqq qazandırmaqdan 
başqa heç nəyə yaramır. 

– Bəs gerçək Azərbaycan tarixi 
və əsl həqiqəti əks etdirən Azər-
baycan tarixçiliyi mövcuddurmu?  
AMEA Tarix İnstitutunun aparıcı 
elmi işçisi, ADPU-nun dosenti Mü-
bariz Ağalarlı söhbətimizin mövzu-
suna çevrilmiş bu sualın cavabında 
bildirdi ki, məsələyə aydınlıq gətir-
mək üçün, ilk növbədə, Şeyx Səfi–
Ərdəbil Kitabxanasının tarixi taleyi 
haqqında həqiqətləri bilmək olduq-
ca vacibdir:

– Tarixi mənbələrə əsasən, XIV 
əsrin əvvəllərində yaradılan Şeyx Səfi 
Kitabxanası Şərqin ən zəngin və nadir 
kitab fonduna malik kitabxanalarından 
biri olub. Səfəvi-Qızılbaş sufilərinin 
müqəddəs ocağı olan Şeyx Səfi Məq-
bərə Kompleksi və  bu kompleksdə 
yerləşən kitabxana müqəddəs məkan 
olaraq vəqf torpaqlarına daxil idi. Bu 
baxımdan kitabxana həmişə toxunul-
maz qalmış, müntəzəm olaraq nadir 
əlyazmalar hesabına zənginləşmişdir. 

Azərbaycan Səfəvi hökmdarı I Şah 
İsmayıl Səfəvi hakimiyyəti dövründə 
(1501-1524) bu kitabxanaya qiymət-
li kitablar bağışlamışdı. 1510-cu ildə 
Mərv qələbəsindən sonra Xorasan böl-
gəsinin mədəniyyət mərkəzi olan Herat 
şəhəri ələ keçirildiyi zaman Herat xət-
tatlıq məktəbinə aid olan ən qiymətli 
əlyazmalar Ərdəbil kitabxanasına gəti-
rilmişdi. Tarixi mənbələrə görə, 1607-ci 
ildə Azərbaycan hökmdarı Şah I Abbas 
Şeyx Səfi kitabxanasına çox sayda ki-
tab bağışlamışdı. 

1637-ci ildə Azərbaycana gəlmiş 
Qolşteyn Hersoqunun elçisi Adam 
Oleari Ərdəbildə olarkən Şeyx Səfi 
Kitabxanası ilə tanış olmuşdu. O, öz 
xatirələrində məqbərə kitabxanasının 
zəngin fonda malik olduğunu qeyd 
edərək yazırdı:  “Şeyx Səfi Kitabxana-
sında türk, ərəb, fars və digər dillərdə 
yazılan yüzlərlə kitab mövcuddur. Bu 
kitablar həm məzmunu, həm də tərtibi 
nöqteyi-nəzərindən dünyanın nadir ki-
tablarındandır”.

XIX əsrin əvvəllərində Rusiya impe-
riyasının Azərbaycana yönəlik işğalçı-
lıq siyasəti təkcə ərazi işğalı ilə deyil, 
eyni zamanda tarixi-mədəni dəyərlərin 
işğalı ilə də xarakterizə olunurdu. Hələ 
XIX əsrin əvvəllərində rus şərqşünas-
larının Azərbaycan kitabxanalarında 
olduqca qiymətli nadir kitablar saxlan-
ması haqqında ətraflı məlumatları var 
idi. Onlar bu qiymətli xəzinənin əldə 
edilməsinə xüsusi diqqət yetirirdilər. 
İ.K.Yenikolopov “Qriboyedovun həyatı” 
adlı əsərində göstərirdi ki, “1827-ci ildə 
şərqşünas Senkovski rus qoşunlarının 
baş qərargahının rəisi Qraf Dibiçə Per-
siya kitabxanalarında saxlanılan na-
dir Şərq əlyazmalarının əldə edilməsi 
haqqında bir layihə təqdim edir. Qraf 
Dibiç Senkovskinin layihəsini Qafqaz 
canişini Paskeviçə göndərib xahiş edir 
ki, bu məsələni nəzərdən qaçırmasın 
və göstərilən əlyazmaları axtarıb tap-

mağı, ümumiyyətlə, qiymətli əsərlərin 
yerini öyrənməyi Qriboyedova tapşır-
sın”. Bu işə böyük əhəmiyyət verən rus 
diplomatı Aleksandr Qriboyedov uzun 
axtarışdan sonra istəyinə nail olur. 
Şeyx Səfi məqbərəsində qiymətli əl-
yazmaların saxlandığı haqqında məlu-
mat əldə edən Qriboyedov hansı yolla 
olur-olsun bu qiymətli kitab xəzinənin 
ələ keçirilməsinə çalışır. 

Bu dövrdə Rusiya və Qacarlar döv-
ləti arasında müharibə (1826-1828) 
davam edirdi. Azərbaycanın Ərdəbil 

şəhərini işğal etmək və orada olan kita-
bxananı ələ keçirmək üçün Qarabağda 
rusların xüsusi qoşun dəstəsi yaradılır 
və bu dəstəyə rus generalı Suxtelin 
komandan təyin edilir. 1828-ci il yan-
varın 25-də Ərdəbil şəhərinə daxil olan 
rus generalı Suxtelin Şeyx Səfi məq-
bərəsindəki kitabxandan ən qiymətli 
əlyazmaları ələ keçirərək müsadirə 
edir. Fevralın əvvəllərində ələ keçirilən 
yüzlərlə əlyazma iki piyada rus alayının 
müşayiəti altında furqonlarda Tiflisə 
göndərilir.

– Bu qiymətli xəzinənin sonrakı 
taleyi necə olur?

– Tiflisdə Ərdəbil kitabxanasından 
ələ keçirilmiş nadir əlyazmaların si-
yahısı tərtib edilir və qiymətli əsərlər 
Sankt-Peterburqa göndərilir. Güman 
edilir ki, siyahının tərtibində Azər-
baycan tarixçisi A.A.Bakıxanov da 
iştirak etmişdir. Bu kitablar o dövrdə 
Sankt-Peterburq İmperator Kitabxa-
nasına (indiki M.Saltıkov-Şedrin adına 
Rusiya Mili Kitabxanasına) verilmişdi.

Məlumatlara görə, Şeyx Səfi Ki-
tabxanasında, ümumilikdə 6 mindən 
çox qiymətli əsər mövcud olmuşdur. 
Rusiyaya aparılan kitabların dəqiq 
sayı məlum olmasa da, tədqiqatçılar 
ən azından bu kitabların sayının 114-
dən çox olduğu qənaətindədir. Dövrün 
qaynaqlarında verilən məlumatlardan 
aydın olur ki, Ərdəbil kitabxanasından 
ələ keçirilən əsərlərin bir çoxu Tiflisə 

aparılarkən yolda baxımsızlıq ucbatın-
dan məhv olmuşdur.

Türkiyə Cümhuriyyəti Başbakan-
lık Osmanlı Arxivində (BOA) saxlanan 
XVIII əsrdə tərtib olunmuş bir siyahıda 
Ərdəbil kitabxanasında mövcud olmuş 
744 kitab haqqında məlumata rast gə-
linir.  Bu kitabların adları çəkilməsə də, 
hansı sahələrə aid olduğu qeyd edil-
mişdir. Siyahıda, Qurani-Kərim və təf-
sirlə əlaqəli  582 kitab, ümumi xarak-
ter daşıyan dini elmlərlə bağlı  6 kitab, 
tarixi əsərlər 27 kitab, ədəbiyyat və di-
van ədəbiyyatı 20 kitab, maliyyə-vergi 
sahəsinə aid 91 kitab, ümumi xarakter 
daşıyan 18 kitab vardır.

– Çar Rusiyası dövründə ələ 
keçirilərək, Sank-Peterburqa apa-
rılan nadir əlyazmalar kitabxanada 
mövcud olan əsərlərin bir hissəsi 
olmuşdur. Yerdə qalan əlyazma və 
kitablardan bir soraq varmı?

– Ərdəbil kitabxanasında qalan di-
gər əlyazmalar 1935-ci ildə fars-pəhlə-
vi rejiminin xüsusi göstərişi ilə Tehrana 
aparılmış, hazırda Tehranda yerləşən 
“Muzeyi İran – Bastan”da saxlanılır. 
Farslar tərəfindən müsadirə olunaraq 
Tehrana aparılan əlyazmaların ümumi 
həcmi 80 sandıq göstərilir. Bu yüzlərlə 
kitab deməkdir. Bir məsələni də xüsusi 
vurğulamaq lazımdır ki, pəhləvi - fars re-
jiminin Azərbaycan tarixini kompleks şə-
kildə saxtalaşdırması prosesinə əsasən 
1935-ci ildən etibarən başlanılmışdır. 
1991-ci ildən sonra İran rəsmilərinin 

müraciəti əsasında Rusiyada saxlanı-
lan Ərdəbil əlyazmalarının bəzilərinin 
mikrofilmi İrana təhvil verilmişdir.

– Təəssüf ki, Azərbaycan ta-
rixinə, etno-mədəni irsinə, dilinə 
qənim kəsilən İran molla rejiminin 
Tehran kitabxanalarında saxladığı 
bu qiymətli əlyazmalara Azərbaycan 
alim və mütəxəssislərinin əli çatma-
mışdır.

– Qeyd edək ki, hər bir millətin tarixi, 
milli-mədəni dəyərləri zaman-zaman 
yazıya alınan əsərlərdə, əlyazmalarda 
öz əksini tapmışdır. Təəssüf ki, bizim 
gerçək tariximizi əks etdirən və çox eh-
timal ki, ana dilimiz – Azərbaycan di-
lində olan bu əsərlər müxtəlif dövrlərdə 
Azərbaycandan kənara çıxarılaraq bu 
gündə gizli arxivlərdə saxlanılmaqda-
dır. Şeyx Səfi Kitabxanası əlyazmaları 
da bu acı taleyi yaşayan əsərlər siyahı-
sında yer almaqdadır. Hazırda bu na-
dir əlyazmaların bir hissəsi Rusiya Milli 
Kitabxanasında, digər qismi isə İran  
kitabxanalarında gizli şəkildə saxlanılır 
və əlyazmaların saxlandığı kitabxa-
naların qapıları tədqiqatçıların üzünə 
bağlıdır. Acınacaqlı hal odur ki, bu 
əsərlərin taleyi haqqında heç bir məlu-
mat yoxdur. 

Biz gerçək Azərbaycan tarixini, 
tarixi-mədəni dəyərlərimizi obyektiv 
şəkildə öyrənmək istəyiriksə, mütləq 
şəkildə islamaqədərki tariximizin oğur-
lanaraq gizlədildiyi Ermənistanın Mate-
nadaran-Mesrop Maştots adına İrəvan 

Əlyazmalar və Sənədlərin qorunma və 
tədris mərkəzində saxlanılan qiymətli 
əlyazma nüsxələrindən, həmçinin Ru-
siya və İranda bağlı qapılar arxasında 
saxlanılaraq hazırda taleyi bəlli olma-
yan Şeyx Səfi - Ərdəbil kitabxanasın-
dan istifadə etmək imkanlarına malik 
olmalıyıq.  

Şeyx Səfi-Ərdəbil kitabxanası əl-
yazmalarının Azərbaycan tarixi və 
ədəbi-mədəni nümunələrinin gerçək 
tədqiqi üçün əhəmiyyətini nəzər ala-
raq, Azərbaycan alimləri tərəfindən 
bu əsərlərin tədqiq olunmasına imkan 
yaradılması və nadir əlyazmaların 
Azərbaycana gətirilməsi istiqamətində 
Rusiya və İranın müvafiq elmi-tədqiqat 
qurumları qarşısında məsələ qaldırıl-
ması olduqca vacibdir.

Müsahibəni apardı:  
Tahir RÜSTƏMLİ, “Xalq qəzeti”

İranda türk kimliyinin  
faciəli aqibəti

Yüzillərlə aparılan antitürk ideologiyanın nəticəsi olaraq ingilislər başda 
olmaqla, Avropa dövlətlərinin işbirliyi nəticəsində 1925-ci ildə Arazın o tayında 
türk Qacarları hakimiyyətinin aryançı fars Pəhləvi rejimi ilə əvəzlənməsi bu 
ölkənin aparıcı xalqı olan azərbaycanlıları bir əsrdən bəri davam edən faciə və 
məhrumiyyətlərə düçar etdi.

Bununla da əfsanəvi “İran”ın gerçək-
çi bir İran dövlətinə çevrilməsi üçün ciddi 
zəmin hazırlanaraq türklərin ən azı min 
ildən çox idarə etdiyi bölgənin bilərəkdən 
farsçı-ariyançı “İran”a çevrilməsi pro-
sesinə rəsmi şəkil verilməyə başlandı. 
Qacarların devrilməsindən sonra (1925) 
türklər arasında “türk Turanı” (turanian) 
ilə yanaşı, ortaq vətən,  mədəniyyət və 
dövlət kimlikli “İran” anlayışı  şüurlara 
yerləşdirildi.  “İran” anlayışının türklər 
arasında ziddiyyətlərə yol açmasının nə-
ticəsi olaraq Azərbaycan türklərinin əksə-
riyyəti bundan çıxış yolu kimi aryan-fars 
kimlikli “İran”a qarşı, türk-Turan kimlikli 
“Azərbaycan”ı ortaya qoydular. 

Türk Qacarlar dövlətini itirməyimizin 
nəticəsi olaraq ortaya çıxan aryan-fars 
kimlilki “İran”a qarşı təskinliyimizi, daha 
sonra da xilasımızı Türk “Azərbaycan”-
da aramağa başladıq. Çünki türk ulusu 
olaraq şüurumuzu dolaşdıran fars-aryan 
“İran”ından qurtulmaq üçün, ilk növbədə, 
Turan deyil, Bütöv Azərbaycan qurtuluş 
yolumuz kimi görünməkdədir. 

Sovetlər Birliyinin və Pəhləvilərin 
Azərbaycan türklərinə qarşı apardığı 
aşağı-yuxarı eyni siyasət nəticəsində də 
Nadir şah Əfşarlar, Şah İsmayıl Xətailər, 
Şah Təhmasiblər, Nadir Şah Əfşarlar, 
Ağa Məhəmməd şah Qacarlar, bir söz-
lə, bütün Türk hökmdarları “İran” şahına 
çevrilir, “İran” şahları kimi də türkün və 

Azərbaycanın düşməni olurlar. Başqa 
sözlə, Sovetler Birliyində Stalinin, Pəh-
ləvilərdə Rza Pəhləvinin apardığı siyasət 
Azərbaycan türklərinin kimliyinə yönəl-
dilmiş, bunun nəticəsi olaraq dövriyyəyə 
saxta “iranlı” və “azəri” kimliyi gətirilmiş-
dir. 

Sovet dövründə yazılan rəsmi “Azər-
baycan tarixi” kitablarında 1925-ci ildən 
sonrakı “İran”a nisbətlə Səfəvilər, Əfşar-
lar, Qacarlar dövlətləri heç bir saf-çürük 
edilmədən, özəlliklə son min il ərzində 
bu coğrafiyada türklərin hakimiyyət sür-
mələri nəzərə alınmadan Azərbaycana, 
Türkiyəyə, bütünlükdə türklüyə düşmən 
kimi qələmə verilmişdir.

Ona görə də hesab edirik ki, “Azər-
baycan tarixi” kitablarında Səfəvilərin, 
Əfşarların, Qacarların hakimiyyətini yal-
nız “İran hökmranlığı” kimi qələmə verib, 
onlardan “yadelli hökmranlıq” kimi bəhs 
etmək doğru deyildir.  Nadir şah Əfşar, 
ya da Ağa Məhəmməd şah Qacar  necə  
“yadelli hökmran” ola bilər ki, onlar Azər-
baycanı hər şeydən üstün saymış, ha-
kimiyyətlərini Turanın mərkəzi Azərbay-
canda bəyan etmiş, dövlətin iki mühüm 
paytaxtını – Təbrizi və Tehranı Azərbay-
can ərazisində qurmuşdular. Yoxsa, kim-
lərsə xəyal edirlər ki, Əfşarlar ya da Qa-
carlar bu dövləti ingilis-amerikan-masson 
birliyinin əliylə hakimiyyətə gətirilən “pəh-
ləvilər”, ya da indiki şiəçi-farsçı “mollalar” 
üçün qurmuşlar? 

Əgər yalnız buna istinad edərək Əf-
şarlar və Qacarları “yadelli” hesab edən-
lər varsa böyük yanlışlıq edirlər. Əgər bu 
gün türklər, ən azı, min ilə yaxın bir tarixdə 
hakimiyyət sürdükləri əfsanəvi ya da ger-
çək Turan və İran coğrafiyalarında möv-
cud olan “İran İslam  Respublikası”nda 
haqsız duruma düşüblərsə, bu fars ya da 
farsdillilərin qəhrəmanlığı ilə deyil, ingi-
lis-rus-alman qüvvələrinin işbirliyi nəticə-
sində baş vermişdir. 

Bu gün əfsanəvi, ya da gerçəkçi Tu-
ran və İran coğrafiyasında mövcud olan 
“İran İslam Respublikası”nın varlığını göz 
önündə tutaraq, üstəlik, türklərin burada 
əsasən söz sahibi olmamasından çıxış 
edərək Səfəvilər, Əfşarlar və Qacar-
lardan imtina etməyimiz doğru deyildir. 
Çünki xarici qüvvələrin əliylə sonuncu 
oğuz-türk dövləti Qacarların yerinə ha-
kimiyyətə gətirilmiş farsdilli “pəhləvilər”lə 
“mollalar” türklər olmadan varlıqlarını 
sürdürə bilmək halında deyildir. Hər hal-
da bugünkü “İran İslam Respublikası” 
adlı dövlətin hakimiyyətində türklər, özəl-
liklə Azərbaycan türkləri mühüm yer tut-
maqdadır. 

Bir sözlə, türklər, o cümlədən  Azər-

baycan türkləri olmadan Pəhləvilər dönə-
mində olduğu kimi, “İran İslam Respub-
likası” böyük ölçüdə əhəmiyyətini itirir. 
Bunu, “İran İslam Respublikası”nda ha-
kim qüvvə olan farsdilli “mollalar” rejimi 
də, onları vaxtilə  türk Qacarların yerinə 
hakimiyyətə gətirmiş xarici qüvvələr də 
yaxşı bilirlər. Əgər bu gün türklər, o cüm-
lədən bu millətin ana qolu olan Güney 
Azərbaycan türkləri “İran İslam Res-
publikası”ndan ayrılıb müstəqilliyini elan 
edərsə, “İran” adlanan ölkə demək olar 
ki, bitər. 

Ona görə də, indiki farsdilli şiəçi “mol-
lalar” rejimi da yaxşı anlayır ki, “İran İs-
lam Respublikası”nın hakimiyyətini, onun 
parlamentini, dini rəhbərliyini Azərbaycan 
türklərindən tamamilə kənarda tutmaq 
ağılsızlıq, məntiqsizlikdir. Heç bunu, ingi-
lis-amerikan qüvvələrinin əliylə hakimiy-
yətə gətirilmiş farsdilli Pəhləvilər bacara 
bilmədilər. Sadəcə, o dövrdə də yüksək, 
məsul vəzifə tutan türk məmurlarının, 
türk millət vəkillərinin, türk dini rəhbərlə-
rinin əksəriyyətinin şüurunda “İran”ın bü-
tövlüyü, “irançılıq” əsas yer tuturdu. 

Doğrudur, Azərbaycandan olan türk 
məmurlar, dini rəhbərlər, millət vəkilləri 
arasında da Azərbaycan türklərinin “İran 
İslam Respublikası”ndakı mövcud duru-
mu ilə razılaşmayanlar var. Özəlliklə, türk 
dilinin orta məktəblərdə tədris olunma-
ması, bu dildə mətbuatın azlığı, Urmiya 

gölünün quruması, Azərbaycan türk tor-
paqlarının digər ostanlar arasında bö-
lüşdürülməsi, Oğuz-Türk mədəniyyətinə 
biganə münasibət və digər məsələlər 
buraya aiddir. 

Bütün bunlar isə, “İran”, “irançılıq”, 
eyni zamanda şiəçilik  ideologiyaları adı 
altında istismar olunan türkləri, o cüm-
lədən Azərbaycan türklərini yeni yollar 
aramağa məcbur edir. Bunu, son günlər-
də yaradılmış türk millət vəkillərinin frak-
siyası da bir daha ortaya qoymuş oldu. 
“İran” parlamentinin, az qala, yarısını 
təşkil edən bu fraksiyanın yaradılması da 
göstərdi ki, son yüz ildə “İran”, “irançılıq” 
ideologiyasının türklərin ya da Azərbay-
can türklərinin varlığının inkarı üzərində 
qurulması əsasən, heç nəyi dəyişdirmə-
mişdir.

Təbii ki, bu günə qədər türklərin, o 
cümlədən Azərbaycan türklərinin indiki 
“İran İslam Respublikası”nda tamamilə 
təsirsiz hala gətirilə bilməməsində yaxın 
min ildə Azərbaycan türk sülalələrinin 
(Atabəylər, Elxanilər, Qaraqoyunlular, 
Ağqoyunlular, Səfəvilər, Əfşarlar vəb.) 
burada hakimiyyət sürməsi faktı əsas rol 
oynayır. Əslində, məhz oğuz-türk sülalə 
dövlətlərinin yaratdığı siyasi coğrafiyada 
indiki “İran İslam Respublikası” mövcud-
dur. Halbuki  indi “İran”da hakim qüvvə 
olan aryançı farslar, farsdillilər son on 
əsrdə, demək olar ki, türklər, o cümlədən 
Azərbaycan türkləri qədər bu ərazilər 
üçün savaş verməmiş, onun böyüməsin-
də və mövcudluğunda həlledici rol oyna-
mamışlar.

 Oğuz-Türk boylarının gücü və id-
rakıyla qurulmuş Səfəvilər, Əfşarlar və 
Qacarlar dövründə bu torpaqlar üçün 
yüzlərlə savaşlar aparmış, eyni zaman-
da yüzminlərlə, milyonlarla övladlarını bu 
yolda qurban vermişlər. Belə olduğu təq-
dirdə Azərbaycan türkləri necə ola bilər 
ki, Səfəvilərdən, Əfşarlardan, Qacarlar-
dan imtina etsinlər?! Onlar bu savaşları 
apararkən fars milləti, ya da Farsistanla 
deyil, ilk növbədə, oğuzluğu, türklüyü, 
azərbaycanlığı ilə öyünmüşlər. 

Əgər Qacarlar dövləti dövründə fars, 
türk, kürd, ərəb, lur fərqi qoyulmadan hər 
bir etnik qrupun dilinə, mədəniyyətinə, 
əxlaqına, həyat tərzinə sayğı göstərilir-
disə türkün qurduğu dövlətdə ingilislərin 
oyuncağı olaraq “hakim” olan “irançı”ların 
özəlliklə, türk düşmənçiliyi hakim dövlət 
siyasəti xarakteri daşımışdır. 

Faiq ƏLƏKBƏRLİ, 
AMEA Fəlsəfə və Sosiologiya 

İnstitutunun aparıcı  
elmi işçisi, dosent 

Şeyx Səfi – Ərdəbil  
kitabxanasının bəlalı tarixçəsi

